
Дүниежүзілік Банк және Роғун СЭСы 

 

Еуропа мен Орталық Азиядағы ең кедей мемлекеттердің бірі саналатын Тәжікстанның бірегей 
мүмкіндігі саналып отырған елдегі Вахш өзенінде салынып жатқан «Роғун» су электр 
станциясы (СЭС) арқылы энергетикалық қауіпсіздікке қол жеткізіп, экономикалық өсімді 
жеделдетіп, халықтың тұрмысын жақсартуға мүмкіндіктер туындамақ. Бұл — таза энергия 
өндіретін ірі жаңа нысан болғалы тұр. Алайда жобаның ауқымы Тәжікстанның қаржылық 
мүмкіндігінен асып түседі. Сондықтан Дүниежүзілік банк пен өзге де даму әріптестері осы 
жобаны аяқтауға елге қолдау көрсетіп отыр. Бұл бастама Тәжікстан экономикасын түбегейлі 
өзгертіп қана қоймай, Орталық Азиядағы көршілес мемлекеттерге де оң әсерін тигізуі мүмкін. 

«Роғун» су электр станциясы (СЭС) Тәжікстанның электр энергиясы жүйесінің басты тірегіне 
айналмақ. Бұл жоба 10 миллион адамды қолжетімді, сенімді әрі тұрақты электр қуатымен 
қамтамасыз етуге жол ашады. Өндірілетін энергияның шамамен 70 пайызы Қазақстан мен  
Өзбекстанға экспортталатындықтан, бұл станция Орталық Азиядағы өңірлік электр 
нарығының негізін қалап, энергия тапшылығы артып келе жатқан тұста сұранысты өтеуге сеп 
болады және жаңартылатын энергия көздеріне көшу үдерісін қолдайды. Сонымен қатар, жоба 
аясында салынып жатқан ауқымды су қоймасы өңірлік су бөлісу жөніндегі келісімдерге сәйкес 
іске асырылуда. Бұл қойма көршілес мемлекеттерге су тасқыны қатерін азайтуға, сондай-ақ 
егін шаруашылығы мен тұрмыстық қажеттіліктер үшін суды тұрақты әрі сенімді пайдалануына 
мүмкіндік береді. 

Алайда «Роғун» су электр станциясының экономикалық тұрғыдан тиімді болып, экологиялық 
және әлеуметтік мәселелерді ескеріп, ашық әрі тиімді жұмыс істеуі үшін Тәжікстанға 
Дүниежүзілік банк пен басқа да халықаралық әріптестердің қолдауы қажет. Жобаны 
қаржыландыруға бағытталған әріптестердің көмегі үкіметтің бюджетіне артық салмақ 
түсірмей, денсаулық сақтау мен білім беру сияқты маңызды салаларға және экономикалық 
дамуға арналған ресурстардың басқа арнаға бұрылуына жол бермейді. Сонымен қатар, мұндай 
қолдау Тәжікстанның қарыз жүгін арттырып алмауына көмектесіп, елдің экономикалық өсу 
әлеуетін сақтауға ықпал етеді. 

Алғашқы қадам ретінде Дүниежүзілік Банк пен Азия инфрақұрылымдық инвестициялар банкі 
қаржыландыру құрылымын қалыптастыру, үкіметтің жобаны басқару қабілетін арттыру, 
бөгеттің қауіпсіздігін күшейту және құрылыстың өзге де техникалық аспектілерін жетілдіру 
үшін қаржылай көмек көрсетті Сондай-ақ бұл көмек қоршаған орта мен әлеуметтік салаларға 
төнетін тәуекелдерді алдын ала бағалап, жобадан түсетін табыстың Тәжікстан халқының 
игілігіне жұмсалатынын жоспарлауға бағытталды. 

Дүниежүзілік Банк жобаларының толық тізімін көру үшін, Дүниежүзілік Банктің жобалар 
парағына өтуіңіз сұралады. 

 

 

 

 

 

 

 

 

 

 

 

 

 

 

 

 

 

 

 

 

 

 

https://www.worldbank.org/en/news/press-release/2023/01/12/tajikistan-to-improve-the-rogun-hydropower-project-implementation-with-world-bank-technical-assistance
https://projects.worldbank.org/en/projects-operations/project-detail/P181029
https://projects.worldbank.org/en/projects-operations/project-detail/P181029

1. Рогун су электр станциясы жобасы (СЭС) дегеніміз не? 

Рогун су электр станциясы (СЭС) – Тәжікстанда жүзеге асырылып жатқан, экспортқа 
бағытталған жасыл энергия жобасы. 2033 жылы толық аяқталған кезде, станцияның жобалық 
қуаты 3 780 мегаватты құрайды. Бұл жоба Тәжікстан үшін электр қуатының негізгі көзіне 

айналып қана қоймай, елге Қазақстан мен Өзбекстандағы көміртекті отынмен жұмыс істейтін 
электр станцияларын алмастыратын шамамен 70% энергияны экспорттауға мүмкіндік береді. 

Осының нәтижесінде, Рогун СЭС Орталық Азиядағы энергия тапшылығын жеңілдетіп, 
аймақтағы электр желілерін көміртексіздендіруге өз үлесін қосады. Бұдан бөлек, жоба ел 
ішінде де, аймақ көлемінде де әлеуметтік және экономикалық тұрғыдан маңызды пайда 
әкеледі. Атап айтқанда, Тәжікстандағы 10 миллион адам үшін арзан, сенімді және тұрақты 
электр энергиясына қолжетімділік артатын болады.   

2. Дүниежүзілік банк бұл жобаға алғашқы кезеңінен бастап қалай 
араласты және не себепті қазір қаржыландыруды қарастырып отыр? 

 
Рогун СЭС жобасы 2017 жылдан бері салынып жатқан Вахш өзеніндегі бөгет пен су 
қоймасынан тұрады. Ол 2033 жылы толық қуатында жұмысқа қосылуы тиіс. 

2011-2014 жылдар аралығында, Тәжікстан үкіметінің өтініші бойынша, Дүниежүзілік банк 
Рогун СЭС-нің өміршеңдігін халықаралық стандарттарға сай бағалау үшін Техникалық -
Экономикалық негіздеме (TEAS) мен Қоршаған ортаға және әлеуметтік әсерге баға беру 
(ESIA) зерттеулерін қаржыландырды. Бұл зерттеулер халықаралық қауымдастыққа ашық және 
көршілес елдермен жүргізілген диалогтарға негіз болды. 

Сонымен бір мезетте Дүниежүзілік Банк екі тәуелсіз сарапшылар тобын, Гидротехникалық 
Қауіпсіздік Сарапшылар Тобы (DSPOE) және Экологиялық және Әлеуметтік Сарапшылар 
Тобы (ESPOE) топтарын қаржыландырды. Бұл топтардың рөлі – жобаның дұрыстығын, 
халықаралық сапа стандарттарына сәйкестігін, сондай-ақ тәуелсіз кеңес пен басшылық арқылы 
объективтілік пен сенімділікті қамтамасыз ету болды. Сарапшылар топтары танымал кәсіби 
мамандардан құралды. Олар жобада жұмыс істеген кеңесшілердің болжамдарын сараптап, 
қажет болған жағдайда қосымша деректер мен зерттеулерді талап етіп, техникалық, 
экономикалық және әлеуметтік қатаң стандарттарға сәйкестігін қадағалады. 

Рогун су электр станциясының құрылысы ресми түрде 2017 жылы негізгі бөгетті салатын 
мердігерді таңдаудан басталды. Алайда сол кезде Дүниежүзілік банк пен басқа халықаралық 
қаржы ұйымдары көрші елдердің білдірген алаңдаушылықтарына байланысты жобаны 
қаржыландыруға қатыспауды ұйғарды. Кейін бұл мәселелер шешімін тапты. Соған қарамастан, 
Тәжікстан үкіметі Техникалық-экономикалық негіздеменің (TEAS) және сарапшылар 
топтарының ұсынымдарын ұстануды жалғастырды. 

Жобаны мемлекеттік қаржыландыру барысында қиындықтарға тап болған үкімет 2021 жылы 
Дүниежүзілік банктен жобаны сәйкес қаржыландыру мүмкіндіктерін бағалауды сұрады. Бұған 
жауап ретінде Дүниежүзілік банк әлеуетті қаржыландыру жолдарын зерттеп, жобаны 
экспортқа бағытталған кәсіпорын ретінде қайта құруды ұсынды, себебі жобаны Тәжікстан 
экономикасы аясында  қаржыландыру мүмкіндігі болмады. 

TEAS жүргізу барысында Рогун СЭС баламалары жан-жақты қарастырылып, бірқатар 
суқоймаларының биіктіктері мен өзге де жаңартылатын технологиялар жан-жақты сараланып, 
қаржыландыру нұсқаларын зерттеу барысында жаңартылды. Бөгеттің үш түрлі биіктігі 
зерттелді, нәтижесінде Үкімет ең биік бөгет нұсқасын таңдады, өйткені ол экономикалық және 
экологиялық көрсеткіштері бойынша анағұрлым тиімді болып шықты. 2024 жылы жүргізілген 
жаңартылған талдау Рогун су электр станциясының өңірге қолжетімді әрі экологиялық таза 

https://www.worldbank.org/en/country/tajikistan/brief/final-reports-related-to-the-proposed-rogun-hpp
https://www.worldbank.org/en/country/tajikistan/brief/final-reports-related-to-the-proposed-rogun-hpp

базалық энергия көзін ұсынуда ең үнемді шешім екенін растады. Бұл жоба жел мен күн сияқты 
ауыспалы жаңартылатын энергия көздерінің көп мөлшерін сіңіруге мүмкіндік береді, ал 
мұндай шешім Тәжікстан, Қазақстан және Өзбекстан үшін ерекше өзекті болатындығы айқын. 

Осы бағалаулардың және көрші елдердің қолдауын алғаннан кейін, Дүниежүзілік банк 2023 
жылы Тәжікстан үкіметінің техникалық көмек көрсету жөніндегі өтінішіне оң жауап беріп, 15 
миллион АҚШ долларына тең грантты мақұлдады ("Рогун СЭС жобасын қаржыландыру 
шеңберін әзірлеу үшін техникалық көмек" жобасы, P178819). Бұл грантты Азия 
инфрақұрылымдық инвестициялар банкінің 5 миллион долларлық қосымша гранты 
толықтырды. Бұл көмек жобаның ең заманауи техникалық шешімдер мен тәжірибеге сүйенуін, 
күшті коммерциялық негізде құрылуын, макроэкономикалық, экологиялық және әлеуметтік 
тұрғыдан орнықты болуын қамтамасыз етуге бағытталған. Рогун техникалық көмек жобасы 
аясында қаржыландырылған негізгі іс-шараларға мыналар кірді: (i) жоба үшін қаржыландыру 
пакетін әзірлеу және даму серіктестерімен бірлескен қаржыландыру мүмкіндіктерін 
талқылауды бастау; (ii) DSPOE және ESPOE топтарын құру (2022 жылдан бастап жұмыс 
істейді); (iii) пайда бөлісу бағдарламасын әзірлеу; (iv) экологиялық және әлеуметтік 
құжаттарды жаңарту.  

2023 жылдың маусымында Дүниежүзілік банк Рогун СЭС жобасын қолдау үшін көп кезеңді 
бағдарлама тәсілін (MPA) әзірлеуді ресми түрде бастады. Бұл бағдарлама аясында 2025-2035 
жылдар аралығында жобаға 650 миллион АҚШ доллары көлемінде IDA қаржыландыруы 
қарастырылған, оның бірінші кезеңіне 350 миллион доллар бөлінді. Жобаның техникалық 
сараптамасы мен келіссөздері 2024 жылдың қазанында сәтті аяқталғаннан кейін, 2024 жылдың 
17 желтоқсанында Дүниежүзілік банк Директорлар кеңесі бірінші кезеңді ресми түрде 
мақұлдады.  

3. Жобаны кім қаржыландырады? Олар жобаны қалай басқарады? 
 
Тәжікстан үкіметінің өтініші бойынша Дүниежүзілік банк Рогун үйлестіру тобының (RCG) 
жұмысын басқарады. Бірқатар даму серіктестері, оның ішінде Азия даму банкі (ADB), Азия 
инфрақұрылымдық инвестициялар банкі (AIIB), Еуропалық инвестициялық банк (EIB), 
Еуропалық Одақ (EU), Ислам даму банкі (IsDB), сондай-ақ Араб қорлары (Халықаралық даму 
жөніндегі OPEC қоры, Сауд Арабиясының қоры, Абу-Даби қоры, Кувейт қоры) және басқа да 
ұйымдар Рогун су электр станциясы жобасын қаржыландыруға қызығушылық білдіріп, қолдау 
көрсетуге дайын екендерін білдірді.Дүниежүзілік банкпен бірлесе отырып, бұл ұйымдар жоба 
халықаралық стандарттарға сай дайындалып, іске асырылған жағдайда, жалпы сомасы 3 
миллиард АҚШ долларына дейін жеңілдетілген қаржыландыруды жұмылдыруы мүмкін. RCG 
алаңы жобаны әзірлеу және кейінгі іске асыру үдерісінде үйлестіру механизмі ретінде қызмет 
етеді. Сондай-ақ, ол үкіметке жобамен байланысты негізгі мәселелер бойынша, сондай-ақ 
жалпы энергетика секторындағы реформалар мен қаржылық тұрақтылықты қамтамасыз ету 
бағытында ұсынылатын стратегиялық кеңестердің бірізділігі мен үйлесімділігін қамтамасыз 
етеді. 

 
4. Жоба Тәжікстан мен Орта Азиядағы тұрғылықты халық үшін қандай 

пайда әкеледі? 

Рогун су электр станциясы (ГЭС) Тәжікстан халқының және бүкіл Орталық Азия өңірінің өмір 
сапасын жақсартуға зор үлес қоса алады. Жоба толық іске қосылғаннан кейін 10 миллион 

адамға қолжетімді, сенімді және тұрақты электр энергиясын ұсыну күтілуде. Сонымен қатар, 
бұл жоба Тәжікстандағы кедей және әлеуметтік осал топтарды қолдауға бағытталған ұлттық 
пайда бөлісу бағдарламасы арқылы әлеуметтік шығындар көлемін арттыруға мүмкіндік береді. 
Бұдан бөлек, жоба макроэкономикалық және қаржылық тұрақтылықты нығайтуға ықпал етіп, 
Халықаралық валюта қорының Саясатты үйлестіру құралымен (IMF Policy Coordination 
Instrument) үйлесімді жұмыс істеуді көздейді.   

Орталық Азия өңірі электр энергиясын өндіруде негізінен қазба отындарына тәуелді, олардың 
үлесі бүгінде 80%-ды құрайды. Рогун су электр станциясында өндірілетін энергияның 70%-ы 
Қазақстан мен Өзбекстанға экспортталатын болғандықтан, жоба көмірқышқыл газының (CO₂) 
шығарындыларын азайтуға және өңірдегі энергия тапшылығын жеңілдетуге ықпал етеді. 

Сондай-ақ, бұл бастама күн мен жел сияқты ауыспалы жаңартылатын энергия көздерінен 
түсетін энергияның тұрақсыздығын теңестіруге көмектеседі, өсіп келе жатқан энергия 
сұранысын қанағаттандырып, жаңартылатын энергия көздеріне көшуге және өңірдің нөлдік 
көміртегі шығарындыларына қол жеткізу мақсатына қолдау көрсетеді. Ауқымды тұрғыда 
алғанда, жоба өңірлік электр энергиясы нарығының дамуына серпін беріп, энергетика 
саласындағы өңірлік ынтымақтастықты нығайтуға ықпал етеді. Бұл өз кезегінде жеке 
сектордың инвестицияларын ынталандырып, экономикалық өнімділікті арттыруға және таза 
энергетика болашағына жол ашуға мүмкіндік береді. 

Қорытындылай келгенде, Рогун СЭС аймақтық деңгейде су қауіпсіздігі мен климат өзгерісіне 
төтеп беруге септігін тигізетін болады. Рогуннан төмен орналасқан Нүрек бөгеті мен “төменгі 
каскад” деп аталып кеткен өзге де су электр станциялары жобалары осы аймақта орын алуы 
мүмкін ірі су тасқындарына төтеп бере алмайтындықтары белгілі. Осы тұрғыдан алғанда, 
Рогун бөгетінің су жинақтау ауқымын пайдалана отырып, аумақтағы су нысандарын, Нүрек 
бөгетін, төтенше су тасқындарынан қорғауға болады. 

5. Дүниежүзілік банк тиімді қоғамдық консультациялар мен мүдделі 
тараптардың қатысуын қалай қамтамасыз етеді? 

 

Рогун су электр станциясы жобасына (экологиялық және әлеуметтік тәуекелдер мен ЭӘҚ 
құжаттары, өзен маңы елдеріне әсері, пайда бөлісу тетіктері және басқа да аспектілер 
бойынша) қатысты азаматтық қоғам ұйымдарымен (АҚҰ) кең ауқымды консультациялар 2008 
жылдан бері тұрақты түрде өткізіліп келеді. 2022 жылдан бастап бұл консультациялардың 
жиілігі мен ауқымы айтарлықтай артты, төменде осы туралы толығырақ баяндалған. 

2023 жылдың желтоқсанында ең соңғы Экологиялық және әлеуметтік әсерді бағалау есебі 
(ESIA) жария етілмес бұрын, жобаның негізгі іске асырушысы — Рогун жобасын басқару тобы 
(PMG) 2022-2023 жылдары ұлттық және халықаралық азаматтық қоғам ұйымдарымен бірнеше 
кездесу өткізді. Бұл кездесулерде қоныс аудару, халықтың өмір сүру деңгейі, жиынтық әсерлер 
және еңбек жағдайлары сияқты мәселелер талқыланды. 

Сонымен қатар, 2024 жылдың қаңтарында Душанбеде және жоба әсеріне ұшыраған 
қауымдастықтарда ESIA және Экологиялық және әлеуметтік басқару жоспары бойынша 
қосымша консультациялар ұйымдастырылды.  

Бұл консультациялар жобадан зардап шеккен халықтың қажеттіліктерін терең түсінуге 
мүмкіндік берді.  Мұндай көмек құрамына тұрғын үйлерді, құрылымдарды және жер 

учаскелерін алмастыру, әлеуметтік инфрақұрылым нысандарына қолжетімділікті қамтамасыз 
ету және өмір сүру деңгейін қалпына келтіруге бағытталған ұзақ мерзімді бастамаларға қатысу 
кіреді. Дүниежүзілік аталмыш мәселелерді талқылау барысында үкіметтің қатысуынсыз тек 
тұрғылықты халықпен байланыс орнатты.  Әңгімелер мазмұнды әрі сындарлы өтті, әсіресе 
қоныс аудару, өтемақы төлеу және өмір сүру деңгейін қалпына келтіру бағыттарындағы негізгі 
қиындықтарды анықтауға мүмкіндік берді. Аталмыш талқылаулар халықаралық 
кеңесшілердің қолдауына ие болды, Дүниежүзілік Банк нұсқаулығына сәйкес жүргізілді және 
байланыс нәтижелері 2024 жылдың маусым айында  Мүдделі тараптармен өзара байланыс 
жоспарына (SEP) енгізілді.  

Рогун жобасын басқару тобы сол секілді көршілес елдермен және азаматтық қоғам 
ұйымдарымен де талқылаулар жүргізді 2023 жылдың қарашасында Қазақстанның Алматы 
қаласында өткен кездесулерде өзен маңы елдері үшін өзекті экологиялық, әлеуметтік және 
техникалық мәселелер талқыланды. Ал 2024 жылдың қазанында Өзбекстанның Ташкент 
қаласында Дүниежүзілік банктің қолдауымен өзен маңы мемлекеттерінің алаңдаушылықтары 
бойынша консультациялар ұйымдастырылды. Осы жоба әсеріне ұшырайтын өзге де елдермен 
ұқсас талқылаулар жүргізу жоспарланып отыр. 

Әрбір экологиялық және әлеуметтік құжат консультациялар басталғанға дейін жарияланып, 
талқыланып, түзетулер енгізілгеннен кейін қайта жария етілді. Сондай-ақ, PMG мен Рогун 
СЭС-ының су тасқыны аймағы басқармасы (DFZ) — қоныс аудару мен өмір сүруді қалпына 
келтіру жұмыстарын жүргізетін мемлекеттік орган — зардап шеккен қауымдастықтарда кезең-
кезеңімен кездесулер өткізіп, негізгі мәселелерді, әсіресе бөгеттің экологиялық және 
әлеуметтік әсерлерін талқылап келеді. Басқарманың ұйымдастыру жұмыстары мен 
консультациялары туралы қосымша ақпаратты осы ұйымның веб-сайтынан табуға болады: 
mmz.nbo-rogun.tj. 

Келешекте SEP жобаны іске асыру барысында азаматтық қоғам ұйымдары (АҚҰ) мен басқа да 
мүдделі тараптармен тұрақты өзара іс-қимыл жасауға арналған егжей-тегжейлі құрылымды 
ұсынады. Бұл консультациялар тұрақты кездесулерді, ақпаратпен алмасуды және ашық кері 
байланыс арналары арқылы пікір білдіру мүмкіндігін қамтиды. SEP — үнемі жаңартылып 
отыратын құжат, әрі онда жүргізілген өзара іс-қимыл шараларының нәтижелері үнемі ескеріліп 
отырады.1 

Сонымен бір мезетте шағымдар мен өтініштерді қарау тетігін (Grievance and Redress 
Mechanism) нығайтуға, Қоныс аудару жоспары мен Өмір сүру деңгейін қалпына келтіру 
жоспарының жүзеге асырылуын бақылауға, гендерлік мәселелерді шешуге және пайда бөлісу 
бағдарламасын әзірлеу мен іске асыруға жұртшылықтың қатысуын қамтамасыз етуге қажетті 
ресурстар да қарастырылатын болады.  

Қорыта келе, жобаның жоғары экологиялық және әлеуметтік тәуекелдерін, сондай-ақ мүдделі 
тараптар тарапынан көтерілген мәселелерді ескере отырып, Дүниежүзілік банк Рогун ГЭС 
жобасына қоғам мен азаматтық қоғам ұйымдарының белсенді қатысуын арттыру және 
ашықтықты күшейту үшін қосымша шаралар қабылдауда. Бұл шараларға, атап айтқанда, 
Дүниежүзілік банк қызметкерлері мен басшылығының мүдделі азаматтық қоғам ұйымдарымен 
тоқсан сайынғы кездесулер өткізуі кіреді. 

1Дүниежүзілік банктің Экологиялық және әлеуметтік құрылымы (Environmental and Social 
Framework) туралы толығырақ ақпарат алу үшін: https://www.worldbank.org/en/projects-
operations/environmental-and-social-framework сілтемесі бойынша өтуіңіз сұралады.  

https://drive.google.com/file/d/1BXE_a7c0P-pIqeP5dFqr5ZkIzHiJ-8jS/view
https://drive.google.com/file/d/1BXE_a7c0P-pIqeP5dFqr5ZkIzHiJ-8jS/view
https://www.worldbank.org/en/projects-operations/environmental-and-social-framework
https://www.worldbank.org/en/projects-operations/environmental-and-social-framework

6. Бағалау мен кеңес беру туралы толыққанды ақпаратты қайдан табуға 
болады? 

 

Барлық тиісті құжаттар мен хабарламалар Рогун жобасын басқару тобы иелік 
ететін  www.energyprojects.tj сайтында орналастырылған. DFZ вебсайты mmz.nbo-rogun.tj 
мекен-жайы бойынша орналасқан. 

Экологиялық және әлеуметтік құралдар туралы ақпарат Дүниежүзілік Банктің келесі қосымша 
сайттарында қолжетімді: 

Рогун су электр станциясының қаржыландыру құрылымына техникалық қолдау көрсету  

Рогун су электр станциясын тұрақты түрде қаржыландыру 

7. Дүниежүзілік банк экологиялық және әлеуметтік (E&S) 
стандарттардың сақталуын қалай қамтамасыз етеді? 

 
Дүниежүзілік банк тарапынан қаржыландырылатын барлық жобалар осы ұйымның 
Экологиялық және әлеуметтік құрылымына (ESF) сәйкес келуі керек. ESF-тің мақсаты — 
Дүниежүзілік банктің қолдауымен жүзеге асырылатын жобаларда экологиялық тұрақтылықты, 
әлеуметтік дамуды және инклюзивтілікті қамтамасыз ету болып табылады. 

Дүниежүзілік банктің экологиялық және әлеуметтік салалардағы мамандары Рогун жобасын 
басқару тобына (PMG) және Су тасқыны аймағы дирекциясына (DFZ) жобаның барлық іс-
шаралары мен құжаттарының Дүниежүзілік банктің Экологиялық және әлеуметтік 
құрылымына (ESF) толық сәйкестігін қамтамасыз ету үшін жан-жақты қолдау көрсетуде. Бұл 
қолдау Экологиялық және әлеуметтік әсерді бағалау (ESIA) / Экологиялық және әлеуметтік 
басқару жоспары (ESMP), Қоныс аудару және өмір сүру деңгейін қалпына келтіруді басқару 
негіздемесі (RLRF) / Қоныс аудару іс-қимыл жоспары (RAP), Еңбек ресурстарын басқару 
жоспары (LMP), Мүдделі тараптармен өзара байланыс жоспары (SEP), сондай-ақ жобаның 
аясында әзірленген басқа да экологиялық және әлеуметтік басқару жоспарлары секілді 
құжаттарды қамтиды.  

Рогун су электр станциясының (СЭС) экологиялық әсерлері үкімет тапсырмасы бойынша 
тәуелсіз консалтингтік компания тарапынан бағаланды. Бұл жұмыс жобалық Экологиялық 
және әлеуметтік әсерді бағалау (ESIA) және оған қоса әзірленген Экологиялық және әлеуметтік 
басқару жоспарының (ESMP) негізін қалады. Аталған құжаттар 2023 жылдың желтоқсанында 
жария етіліп, негізгі залалды азайту шаралары мен оларды мүдделі тараптармен талқылау үшін 
ұсынылған.  

Экологиялық және әлеуметтік міндеттемелер жоспары (ESCP) — қаржыландыру келісімінің 
ажырамас бөлігі болып табылатын және заңды күші бар құжат. Бұл жоспар үкімет өзіне жоба 
"күшіне ену" кезеңіне өтіп, қаржыландыру ала бастағанға дейін орындауға міндеттенген негізгі 
шаралар мен іс-қимылдарды қамтиды. Сондай-ақ жобаны іске асыру барысында 
(қызметкерлерді тарту, есеп беру, ашықтықты қамтамасыз ету сияқты) сақталуы тиіс барлық 
талаптар туралы ақпарат береді. Бұл үдеріс жобаның бүкіл өмірлік циклі барысында 
Дүниежүзілік банктің Экологиялық және әлеуметтік құрылымына (ESF) сәйкестікті 
қамтамасыз етуге бағытталған. 

http://www.energyprojects.tj/
http://mmz.nbo-rogun.tj/
https://projects.worldbank.org/en/projects-operations/project-detail/P178819
https://projects.worldbank.org/en/projects-operations/project-detail/P181029
https://www.worldbank.org/en/projects-operations/environmental-and-social-framework

Дүниежүзілік банк бұл құралдарды Экологиялық және әлеуметтік саясаттың 51-параграфына 
сәйкес тәуекелдер мен оларды азайту шаралары туралы басқармаға толық ақпарат беруге 
жеткілікті деп санайды:  

“51. Банк ірі тәуекел дәрежесіне ие жобалардың экологиялық және әлеуметтік тәуекелдері 
мен әсерлеріне қатысты құжаттарды жобаны бағалау алдында жариялайды. Бұл құжаттар 
жобаның экологиялық және әлеуметтік бағалауын көрсетеді және (қолжетімділігіне қарай) 
алдын ала немесе соңғы нұсқада ұсынылады. Құжаттар жобаның негізгі тәуекелдері мен 
әсерлерін тиісті деңгейде сипаттайды және мүдделі тараптармен өзара іс-қимылды 
ұйымдастыруға, сондай-ақ Банктің шешім қабылдауына қажетті жеткілікті ақпаратты 
қамтиды. Құжаттардың соңғы немесе жаңартылған нұсқалары қолжетімді болған кезде 
қайта жарияланады.”    

Оған қоса, бірқатар экологиялық және әлеуметтік басқару жоспарлары мен негіздемелік 
құжаттар қазіргі уақытта әзірлену үстінде, ал кейбіреулері алдағы бірнеше ай ішінде 
жаңартылып, ең соңғы қолжетімді ақпарат енгізілетін болады. Экологиялық және әлеуметтік 
әсерді бағалау (ESIA), Экологиялық және әлеуметтік басқару жоспары (ESMP), Кумулятивтік 
әсерді бағалау (CIA) және басқа да маңызды құжаттардың түпкілікті нұсқаларын аяқтап, 
жариялау — жобаның күшіне енуінің негізгі шарттары болып табылады.   

Аталмыш мезетте, биоәртүрлілік сияқты көптеген негізгі зерттеулер қазіргі уақытта аяқталды 
және олардың нәтижелері Тәжікстан үкіметі тарапынан әзірленіп, Дүниежүзілік банктің 
қаржыландыруымен дайындалған 2014 жылғы Экологиялық және әлеуметтік әсерді бағалау 
(ESIA) құжатымен сәйкестігін көрсетті. Жақында жүргізілген зерттеулер бұрынғы 
қорытындыларға әсер ететін қандай да бір елеулі өзгерістерді анықтамады. 

8. ESIA жобасының географиялық ауқымы 
 

Алғашқы кезеңде аталмыш аумақ Рогун мен Нурек су электр станциясы арасындғы аумақты 
қамтыған, оған Нүректен төмен аумақтарға жоба әсері мүлдем болмайды деп болжау болатын. 
Алайда кейін жасалған тұжырымдар мен зерттеулерге сәйкес, жоба ауқымы кеңейтіліп, Вахш 
және Әмудария өзендерінің төменгі ағыстары да қамтылды. Бұл өзгеріс жобаның толықтығы 
үшін маңызды болғанымен, аталмыш уақытқа дейін жасалған негізгі қорытындыларға елеулі 
өзгерістер енгізілмейді.  

Су қоймасын толтыру кезінде әсерлерді азайту үшін залалды төмендету шаралары әзірленді. 
Дүниежүзілік банк тәуелсіз үшінші тараптардың бағалауларын растай отырып, су қоймасын 
бастапқы жылдары пайдалану кезеңінде де төменгі ағыс пайдаланушыларына айтарлықтай 
теріс әсер болмайды деп мәлімдейді. 

9. Баламаларға сараптама жүргізу 
Рогун су электр станциясына (СЭС) балама нұсқалар, оның ішінде бөгеттің әртүрлі биіктіктері 
мен басқа да жаңартылатын энергия көздері, 2011–2014 жылдар аралығында Дүниежүзілік 
банк қаржыландырған Техникалық-экономикалық бағалау зерттеулері (TEAS) барысында 
және 2021 жылы қаржыландыру нұсқаларын зерттеу кезінде жан-жақты бағаланды. 
Экономикалық және экологиялық тиімділігі жоғары болғандықтан, бөгеттің ең биік нұсқасы 
таңдап алынды. Жобаны бағалау барысында жүргізілген жаңартылған талдау нәтижелері 
Рогун СЭС-інің өңірді төмен көміртекті болашаққа көшіруді қолдай отырып, таза әрі 

қолжетімді электр энергиясын өндіру үшін ең төмен шығынды шешім болып қала беретінін 
растады. 

1. Бөгеттің балама биіктіктері 

TEAS зерттеулері жобаның ең қолайлы нұсқасын анықтау мақсатында бөгеттің түрлі 
биіктік баламаларын бағалады. Үш толық су толтыру деңгейі (FSL) қарастырылды: бөгет 
биіктігі 335 метр (теңіз деңгейінен 1290 метр биіктіктегі толық су толтыру деңгейіне сәйкес 
келеді), 300 метр (1255 метр FSL) және 265 метр (1220 метр FSL). Әрбір биіктік бойынша 
орнатылатын қуаттылықтың әртүрлі нұсқалары — 3 600 МВт-тан 2 000 МВт-қа дейінгі 
аралықта — талданды. Нәтижесінде барлығы тоғыз балама нұсқа зерттелді. 

TEAS зерттеулері үш бөгет биіктігінің де қажетті жобалық өзгерістер мен залалды 
төмендету шаралары енгізілген жағдайда халықаралық қауіпсіздік нормаларына сай 
салынып, пайдалануға берілетінін анықтады. Биіктігі теңіз деңгейінен 1 290 метр болатын 
ең жоғары бөгет нұсқасы экономикалық және экологиялық тұрғыдағы көптеген 
көрсеткіштер бойынша ең үлкен артықшылықтарға ие екені анықталды. TEAS зерттеулері 
энергия өндіру көлемі мен Тәжікстанның электр энергетикасы жүйесіне жалпы оң ықпалы 
бойынша ең жоғары нұсқаны таңдауды ұсынды. Үкіметтің бөгеттің биіктігін ұлғайту 
туралы шешімі тұрғындарды көшіру ауқымының ірі екеніне қарамастан, бірқатар негізгі 
факторларға байланысты негізді деп танылды.  

Экономикалық артықшылық: иіктігі 335 метр болатын ең жоғары бөгет нұсқасы 
жүйелік шығындарды ең көп үнемдеуді және жалпы экономикалық тиімділікті қамтамасыз 
ететіні анықталды. Экономикалық талдау бұл нұсқаның Тәжікстанның электр 
энергетикасы жүйесіне айтарлықтай оң әсер ететінін көрсетті, сол арқылы энергия өндіру 
көлемі мен шығын тиімділігі тұрғысынан ең пайдалы нұсқа болып танылды. 

Техникалық және бөгет қауіпсіздік мәселелері: TEAS зерттеулері белгіленген жобалық 
өзгерістер мен залалды азайту шаралары енгізілген жағдайда ең жоғары бөгет нұсқасын 
халықаралық қауіпсіздік стандарттарына сай тұрғызып, пайдалануға болатынын анықтады. 
Бұл нұсқа бөгеттің ұзақ мерзімді қауіпсіздігі мен жұмыс тиімділігі тұрғысынан техникалық 
жағынан негізделген деп танылды. 

Экологиялық және әлеуметтік әсерлерді азайту шаралары: Ең жоғары бөгет биіктігі 
қоныс аударушылар санының көбеюіне әкелгенімен, Қоршаған ортаға және әлеуметтік 
салаға әсерді бағалау (ESIA) мәжбүрлі қоныс аударудың ықпалын азайтуға арналған 
шараларды айқындады. Қоныс аудару жоспарларына жоғалған мүліктің өтемақысын төлеу, 
жаңа үйлер салу және жаңа жерлерде өмірлерін қалпына келтіру үшін күнкөріс көздерін 
қалпына келтіру шаралары енгізілген. 

Инвестицияның ұзақ мерзімді тұрақтылығы: Ең жоғары бөгет нұсқасы инвестицияның 
ұзақ мерзімді өміршеңдігі тұрғысынан да ең тұрақты шешім ретінде қарастырылды. 
Шөгінділер бойынша жүргізілген зерттеу нәтижесінде Рогун су қоймасының шамамен 115 
жылдық қызмет ету мерзімі анықталды, бұл Нүрек су қоймасындағы шөгінділердің жиналу 
қарқынын айтарлықтай төмендетеді және өзен ағысын ұзақ уақыт бойы реттеуді 
қамтамасыз етеді. 

Ықтимал айырбастар мен сезімталдықтар: Техникалық-экономикалық бағалау 
зерттеулері (TEAS) әртүрлі бөгет биіктігі нұсқалары арасында түрлі таңдауларды 

қарастырды. Оларға қаржыландыру тәуекелдері, макроэкономикалық салдарлар, 
әлеуметтік және экологиялық ықпалдар, сондай-ақ елдер арасындағы институционалдық 
келісімдер мен өзара тиімді мүмкіндіктер кірді. Ең жоғары бөгет нұсқасы сезімталдық 
көрсеткіштерінің көпшілігі бойынша ең үлкен пайда беретінін көрсетті, сондықтан қоныс 
аудару көлемінің жоғары болуына қарамастан, осы нұсқа басым деп танылды. 

Қорыта келе, ең жоғары бөгет биіктігін таңдау шешімі экономикалық, техникалық, 
экологиялық және әлеуметтік факторларды кешенді бағалау негізінде қабылданды. Оның 
ішінде жалпы пайда көлемін барынша арттыруға басымдық беріліп, қоныс аударту 
әсерлерін азайтуға бағытталған шаралар қарастырылды. 

Бөгет және су қойма маңындаңы халықты қоныс аудартудың ауқымды болатындығын 
Үкімет мойындап отыр. Олар қауіпсіздік пен жерге негізделген күнкөріс мүмкіндіктерін 
ескере отырып, қоныс аударушылармен бірге қолайлы қоныстану орындарын анықтауға 
және ұсынуға міндеттенеді. Сонымен бір мезетте су басу аймағынан алысырақ орналасқан 
аймақ тұрғындарын өз тұрғылықты жайларында қалдыру да жоспарланған. 

Дүниежүзілік банк 2021 жылы аяқтаған Роғун қаржыландыру нұсқаларын зерттеу 
нәтижесінде бөгеттің әртүрлі биіктік нұсқалары тағы да бағаланып, ең биік нұсқаны 
таңдаудың негізділігі расталды. Зерттеу барысында ең биік бөгет (335 метр) жүйелік 
шығындарды ең көп үнемдейтінін және энергия өндіру мен экономикалық әсер тұрғысынан 
ең үлкен пайда әкелетінін атап көрсетті. Ең биік нұсқа гидроэнергетикалық әлеуетті толық 
іске асыруға мүмкіндік беретіні үшін таңдалды, себебі бұл су қоймасының шөгінділермен 
толу қарқынын азайту арқылы оның қызмет ету мерзімін 100 жылдан астам уақытқа дейін 
ұзартады және төменгі ағыс аймақтарында су тасқынынан қорғанысты күшейтеді (яғни 
Тәжікстан мен төменгі ағыс елдерін климаттың өзгеруінен туындайтын су тасқыны 
қаупінен жақсырақ қорғайды). Бұдан бөлек, ең биік бөгет көршілес елдерге артық электр 
энергиясын экспорттауға мүмкіндік беріп, өңірлік энергия қауіпсіздігі мен 
ынтымақтастығын нығайтуға үлес қосады. 

2. Қолданыстан шығару 

Қаржыландыру нұсқаларын қарастыру нәтижесінде, жобаның үштен бірінен астам бөлігі 
аяқталған жағдайда, Роғун СЭС-ін тоқтату және Вахш каскадына төнетін қауіп-қатерлерді 
азайту айтарлықтай қосымша шығындар мен Роғун СЭС-інен өндірілетін энергияны 
алмастыру үшін ірі көлемде инвестицияларды қажет ететіні анықталды. Бұл жобаны аяқсыз 
қалдыру қосымша шығындарға әкелетінін көрсетеді.   

3. Балама технологиялар: Күн және жел 

Жобаны бағалау барысында Дүниежүзілік банк жүргізген кең көлемді өңірлік модельдеу 
жұмыстары Рогун СЭС-інің Орталық Азияға таза әрі қолжетімді базалық электр 
энергиясын жеткізудің ең төмен құнды шешімі екенін көрсетті. Бұл жоба жаңартылатын 
энергия көздерінің ұсынысын айтарлықтай арттыруға бағытталған, осылайша өңірдің қазба 
отынға тәуелділігін азайтып, төмен көміртекті даму мақсаттарын қолдауға ықпал етеді. 
Өңірлік жоспарлау талдауларына сәйкес, Рогун СЭС-і басқа да ірі гидроэнергетикалық 
жобалармен бірге газ және көмірмен жұмыс істейтін электр станцияларын алмастырып, күн 
мен жел сияқты тұрақсыз жаңартылатын энергия көздерінің дамуын қолдау үшін 
тұрақтандыру қызметтерін көрсетеді деп күтілуде. 

Рогун СЭСі өндірген электр энергиясының құны баламалы базалық энергия көздерімен 
салыстырғанда бәсекеге әлдеқайда қабілетті екендігі рас, бұл оны Тәжікстан мен тұтастай 
Орталық Азия өңірі үшін ең төмен құнды энергия көздерінің біріне айналдырады. Бұл 
өңірдегі электр энергиясына деген өсіп келе жатқан сұранысты қанағаттандыру және 
экономикалық өсім мен даму мақсаттарын қолдау үшін аса маңызды. Сонымен қатар, 
жобаның Қазақстан мен Өзбекстан сияқты көршілес елдерге артық энергия экспорттай алу 
мүмкіндігі оның өңірлік энергетикалық қауіпсіздік пен ынтымақтастықты нығайтудағы 
рөлін одан әрі айқындай түседі. 

10.  Жобаның биоәртүрлілікке әсері қандай болады? 
 

Биоәтртүрлілікті сақтау ESF-пен бірге жоба жоспарына енгізілген.  

Биоәртүрлілікті басқару жоспары (BMP) жасақталу үстінде және дайын болған мезетінде 
ұсынылады. Оның толықтырылуы, жариялануы және қабылдануы жобаның тиісті 
компоненттері бойынша қаржы бөлудің негізгі шарттары болып табылады. Сәйкес зерттеулер 
нәтижесінде аймақтан жануарлардың табиғи мекендеу орындары анықталған жоқ. Сондықтан, 
Дүниежүзілік банктің Экологиялық және әлеуметтік негіздемесінің (ESF) ESS6 стандартына 
сәйкес, Биологиялық әртүрлілікті басқару жоспарына (BMP) арша орманы мен өзен аңғары 
аймақтарын қорғауға бағытталған "табиғи шығынсыздық" (no-net loss) шаралары енгізіледі. 
Бұған қоса, төменгі ағыс экожүйелерін қорғау мақсатында экологиялық ағын режимдері 
әзірленуде, әрі жобаны жобалау және іске асыру барысында қоршаған ортаның тозуына жол 
бермеу үшін тиісті шаралар енгізіледі. 

Жаңартылған Кумулятивтік Әсерді Бағалау (CIA) құжаты қарастырылуда және оның 
нәтижелері соңғы ESIA құжатында көрініс табады. Сонымен қатар, жобада табиғи мекендерді 
қалпына келтіру, жабайы жануарлардың жайылымдарын сақтау және адам мен табиғат 
мүдделерін үйлестіруге бағытталған шаралар қарастырылған. Бұл жұмыстарға жергілікті 
қауымдастықтардың қатысуы және әсерлерді бірге қадағалау көзделген.  

11. Аймақтағы су бөлісу құқықтары қалай басқарылады? 
 

Рогун СЭС-ін аяқтаудың негізгі қағидаты – жобаның құрылыс, су қоймасын толтыру және 
пайдалану кезеңдерінде өңірдегі қолданыстағы су бөлісу келісімдерін сақтау болып табылады. 
2014 жылғы Қоршаған ортаға әсерді бағалау есебінде (ҚОӘБ) расталған және жаңартылған 
ҚОӘБ-те қайта қуатталғандай, Тәжікстанның халықаралық келісімдерге адалдығы төменгі 
ағыс елдеріне елеулі теріс әсердің болмауын қамтамасыз етеді деп күтілуде. Тәжікстанның 
өңірлік келісімдерге адалдығы қаржыландыру келісімдерінде нақты көрсетілген және жоба 
іске асырылған кезде ашықтық пен ақпарат жариялау шаралары арқылы мұқият бақыланатын 
болады. 

Орталық Азия елдері арасындағы су бөлу тәртібі 1980-жылдардан бастау алады. 1992 жылы 
қабылданған "Мемлекетаралық су көздерінен су ресурстарын бірлесіп басқару, пайдалану 
және қорғау саласындағы ынтымақтастық туралы келісім" ("Алматы келісімі") негізінде Су 
ресурстарын үйлестіру жөніндегі мемлекетаралық комиссия (ICWC) құрылды. Бұл комиссия 
Сырдария мен Әмудария өзендерінің су алаптарындағы су ресурстарын жыл сайын және 
маусым сайын бөлу туралы шешім қабылдайды.  

Осы келісімдерге сәйкес, Тәжікстан бөгет құрылысы 2033 жылы аяқталғанымен, су қоймасын 
толық толтырмайды. Су қоймасы жыл сайын су бөлу тәртібіне сай біртіндеп толтырылып, 
толық деңгейіне 2039 жылы жетеді.    

Ауғанстан Орталық Азия елдерінің су бөлісу келісімдеріне қатыспаса да, бірқатар тәуекелдер 
қарастырылған, өйткені Ауғанстанның төменгі жағында Түрікменстан орналасқан. Сондықтан 
Түрікменстан алдындағы міндеттемелерді орындау үшін Ауғанстанға баратын су ағымы 
сақталуы керек. Соңғы деректерге негізделген тәуелсіз талдау Рогун СЭС-і төменгі ағыс 
елдеріне айтарлықтай зиян келтірмейтінін растады.  

Сонымен қатар, Рогун және Нүрек су электр станциялары бірлесіп жұмыс істегенде, 
маусымдық су ағымының табиғи тәртібі сақталады немесе жақсарады. Төменгі ағыс елдері 
жазғы маңызды айларда бұрынғыдай су ала береді, ал Рогун су қоймасының сыйымдылығы 
құрғақшылық кезінде су босатуға мүмкіндік беріп, су тапшылығын азайтуға көмектеседі. 

12.  Дүниежүзілік банк жобаның кедей және осал қауымдастықтарды 
қорғауын қалай қамтамасыз етеді? 

 

Рогун СЭСі 10 миллион адамды қолжетімді, сенімді әрі тұрақты электр энергиясымен 
қамтамасыз етеді деп күтілуде.  

Жоба сондай-ақ кедей және осал отбасылар мен қауымдастықтарды қолдауға бағытталған 
ұлттық пайда бөлу бағдарламасын құруды қолдайды. Бұл бағдарламаға Рогун СЭС-ының 
электр энергиясын сатуынан түсетін табыстың 3%-ын құрылыс кезеңінде, ал кейіннен 5%-ын 
аударып отыру қарастырылған.  

Жоба аясында 50 000-нан астам адам қоныс аудармақ. Оларға жаңа үйлер мен сапалы 
құрылыстар салу үшін өтемақы төленеді (электр жарығы мен су жүйесі қолжетімді), сондай-ақ 
отбасылық және қауымдастық жерлері беріледі және жаңа қоныстану аймақтарында жерге 
негізделген және басқа да өмір сүру көздерін қалпына келтіруге көмек көрсетіледі. Қоныс 
аударған халықты қабылдау үшін әлеуметтік инфрақұрылым нысандары (мысалы, мектептер, 
медициналық мекемелер және басқа да қоғамдық ғимараттар) да салынып немесе кеңейтіліп 
жатыр. 

Банк Тәжікстан үкіметімен бірлесіп, жобаны әзірлеу және іске асыру барысында ең осал 
топтардың пікірлері ескерілетіндей жұмыс жүргізуде. Бұл кең ауқымды қоғамдық 
консультациялар мен азаматтық қоғам ұйымдарымен (CSO) ынтымақтастық арқылы алынған 
пікірлерге негізделген. 

13. Тәжікстан халқы үшін энергия және су қауіпсіздігі тұрғысынан қандай 
пайда күтіледі? 

 

Роғун СЭС Тәжікстан мен Орталық Азиядағы отбасылар мен кәсіпорындарға тұрақты әрі 
қолжетімді электр энергиясын қамтамасыз етеді, өйткені аталмыш уақытта олардың көпшілігі  
жарықсыз тіршілік кешуде. Сондай-ақ, су қоймасы су тасқындарының алдын алуға және 
суармалы егіншілік пен тұрмыстық қажеттіліктер үшін судың тұрақты қолжетімді болуын 
қамтамасыз етеді. 

14. Қоныс аудару қалай ұйымдастырылады? Қоныс аударған 
адамдардың өмір сүру көздерін сақтау үшін Дүниежүзілік банк қандай 
шаралар қабылдайды? 

 
Жоба әсер ететін халықтың (PAPs) әл-ауқаты жобаның басты мақсаты болып табылады. Жоба 
қоныс аударуды және өмір сүру көздеріне келетін зиянды мүмкіндігінше азайтуға бағытталған. 
DFZ су қоймасымен су басатын немесе су қоймасының әсерінен қауіпсіздігі мен өмір сүру 
жағдайлары нашарлауы мүмкін қауымдастықтарды анықтады. ESIA озық халықаралық 
тәжірибеге сүйене отырып, болжамды буферлік аймақты анықтады, алайда аталмыш аймақ 
толықтай тұрғындар мен инфрақұрылымдардан тазартылуы тиіс деген талап жоқ. Буферлік 
аймақта орналасқан, алайда қауіпсіздік талаптарына сәйкес үйлері, егістік жерлері немесе өзге 
де тіршілік көздері тікелей әсерге ұшырамайды деп танылған тұрғындарға үдере көшу 
қажеттілігі жоқ. DFZ қоныс аудару процесін жүзеге асыру барысында су қоймасына жақын 
орналасқан қауымдастықтардың қауіпсіздігін және өмір сүру мүмкіндіктерін мұқият 
бағалайды және олармен кеңесіп, қоныс аудару мен өмір сүру мүмкіндіктерін бірге 
жоспарлайды. Су қоймасы тікелей әсер етпейтін қауымдастықтардың қоныс аударуы олардың 
өз қалауы бойынша, кеңесулер нәтижесінде жүзеге асады. 

Қоныс аудару және өмір сүру көздерін қалпына келтіру негіздемесі (RLRF) және оған сәйкес 
әзірленетін Қоныс аудару іс-қимыл жоспарлары (RAPs) мен Өмір сүру көздерін қалпына 
келтіру жоспарлары (LRPs) осы жұмыстарды бағыттайды. Бұл құжаттар су қоймасы 
аймағында, бөгет маңында және төменгі ағыста орналасқан, жоба әсеріне ұшыраған халықтың 
физикалық және экономикалық қоныс аудару мәселелерін шешуге арналған. 

Жоба әсер ететін тұрғылықты халықпен үкімет өкілдерінсіз жүргізілген әңгімелесулер қоныс 
аударту процестері мен өтемақы төлеу туралы құнды ақпарат жинақтауға септігін тигізді, бұл 
өз кезегінде RLRF пен RAP аясында есепке алынып, жобаны жүзеге асыру жұмыстарының 
тиімді орындалуына өз оң әсерін тигізді. Мысалы, қоныс аударылатын адамдарға жаңа мекен-
жай таңдауда таңдау еркіндігі берілуіне және олардың өмір сүру деңгейі мен мәдени 
ерекшеліктеріне сай жерлерге қоныстануына ерекше назар аударылды. Сондай-ақ 
консультациялар барысында жаңа үйлер мен ғимараттардың бұрынғы жағдаймен 
салыстырғанда сапасы жоғары болуына және қоныс аударған халық үшін мектептер мен 
медициналық мекемелер сияқты әлеуметтік инфрақұрылымның қамтамасыз етілуіне баса мән 
берілді.   

Сонымен қатар, жобадан зардап шеккен халыққа кері әсерлерді анықтау және азайту үшін 
негіздемелік тәсіл қолдану орынды деп танылды. Өйткені қоныс аудару жұмыстары шамамен 
жиырма жылға созылатын бірнеше кезеңге бөлінген — әрбір кезең су қоймасының су 
деңгейіне және қоныс аударатын адамдар санына байланысты болады. Қоныс аудару және өмір 
сүру көздерін қалпына келтіру негіздемесі (RLRF) осындай көпкезеңді, көпжылдық қоныс 
аудару процесін жүзеге асыруға бағытталған. 

2009 жылдан бері қоныс аудару процесі Дүниежүзілік банктің қаржылай қолдауынсыз 
жүргізіліп келеді. Бірінші кезеңде (2009–2017 жж.) 2 697 адам қоныс аударып, 2018 жылғы 
Қорытынды аудит оның Дүниежүзілік банк саясатына сәйкес жүргізілгенін растады. Қазіргі 
уақытта екінші кезең (2018–2026 жж.) DFZ басшылығымен жүріп жатыр және ол Дүниежүзілік 
банк талаптарына толық сәйкес келтіру үшін жаңартылуда. Аталмыш мезетте 6 812 адам толық 
қоныс аударды, ал тағы 1 008 адам толық өтемақысын алып, жаңа үйлеріне көшіп жатыр. Тағы 
6 699 адам қоныс аудару процесін бастап кетті (жер телімдері мен өтемақыларын алып, жаңа 

үйлерін салып жатыр, әлеуметтік инфрақұрылыммен қамтамасыз етілуде). Ал қалған 2 400 
адамға жер таңдау мүмкіндігі ұсынылды және олар қай жерге қоныс аударатынын шешу 
үстінде. Алдағы кезеңдерде тағы 30 600-ден астам адам қоныс аударады деп күтілуде, бұл сан 
ұзақ мерзімді мигранттардың Ресейден оралуы мен жаңа туған балалар есебінен тағы ~10 000 
адамға артуы мүмкін. 

Өткен кезеңдегі (RAP 1) аудиттердің қорытындылары, RAP 2 дайындап жатқан PMG 
консультанты жүргізген соңғы зерттеулер және Дүниежүзілік банк жүргізген консультациялар 
нәтижелері жобадан зардап шеккен адамдардың жаңа үйлерге, жер телімдеріне және су, электр 
энергиясы және әлеуметтік қызметтер сияқты қоғамдық инфрақұрылымға көңілі толатынын 
көрсетеді.  

Алайда мұндай ауқымды қоныс аудару күрделі процесс болып табылады және көп уақытты 
талап етеді. Өтемақы төлеу мен қоныс аудару үдерісі келіссөздер жүргізуді, талқылауларды 
және шағымдарды уақтылы қарауды қамтыды. Дүниежүзілік банк, үкімет және даму 
серіктестері халықтың әл-ауқатын басым деп таниды. 

Тіршілік көзін қалпына келтіру — әлі де өзекті мәселе болып отыр. Қоныс аударған 
адамдардың табысы мен өмір сүру деңгейін жақсартуға немесе кем дегенде қалпына келтіруге 
бағытталған бағдарламалар жүзеге асырылады. Бұл шаралар жаңа әлеуметтік 
инфрақұрылымдарды (денсаулық сақтау, білім беру, жерге негізделген табыс көздерін қолдау) 
дамыту, кәсіптік және өзге де оқыту, шағын бизнес ашуға қаржылық қолжетімділікті арттыру, 
су қоймасы маңында табиғи ресурстарды басқару мен туризмді дамыту мүмкіндіктері, ауыл 
шаруашылығын кеңейту бағдарламалары, мал шаруашылығын дамыту және шәкіртақы 
арқылы тағылымдамаларды қолдау шараларын қамтиды.  

Қосымша ақпаратты онлайн табуға болады: http://energyprojects.tj/index.php/en/rogun-hpp/eko-
sots-instrument және mmz.nbo-rogun.tj. 

15. Осы жобаның өз өмірлеріне әсеріне қатысты шағымын тіркеу үшін 
халық қайда жүгіне алады? 

 

Дүниежүзілік банктің Экологиялық және әлеуметтік негіздемесі (ESF) жобаның әсерлеріне 
қатысты мүдделі тараптардың шағымдарын білдіруіне, кері байланыс беруіне және өтемақы 
талап етуіне мүмкіндік беретін тиімді Шағымдарды қарау тетігінің (GRM) болуын талап етеді. 
Дүниежүзілік банк Rogun жобасының басқару тобы (PMG) және DFZ ұйымымен бірлесіп, 
қолданыстағы GRM-ді халықаралық үздік тәжірибелерге сәйкес жаңарту және күшейту 
бағытында тығыз жұмыс істеп келеді. DFZ-нің ресми сайтында (mmz.nbo-rogun.tj) соңғы 
түскен шағымдар туралы ақпарат жарияланған. 

Шағымдарды қарау тетігі (GRM) шағымдар мен мәселелерді қабылдау, тіркеу, тергеу, шешу 
және жабу үдерістерін қамтиды. Қоныс аударудың екінші кезеңінде жоба теріс әсер еткен 
адамдардың 42%-ы өтемақы төлеу және қоныс аудару процесіне қатысты шағымдарын білдіру 
үшін GRM-ді пайдаланған, және бұл шағымдар уақытылы әрі тиімді түрде қарастырылуда.  

Сонымен қатар, жобадан зиян шеккенін сезінген қауымдастықтар мен жеке тұлғалар 
шағымдарын мына мекемелерге жолдай алады: (i) Дүниежүзілік банктің Шағымдарды Қарау 
Қызметі (GRS), ол жобамен байланысты мәселелерді жедел қарастырып, шешуді көздейді; 

http://energyprojects.tj/index.php/en/rogun-hpp/eko-sots-instrument
http://energyprojects.tj/index.php/en/rogun-hpp/eko-sots-instrument
http://mmz.nbo-rogun.tj/

және/немесе (ii) Дүниежүзілік банктің Тәуелсіз Жауапкершілік Механизміне, ол банк саясаты 
мен рәсімдерінің сақталуын тексеріп, дауларды шешу арқылы шағымдарды қарастырады.  

GRM туралы толық ақпарат Мүдделі Тараптарды Тарту Жоспарында 
берілген: http://energyprojects.tj/index.php/en/rogun-hpp/eko-sots-instrument/1224-stakeholder-
engagement-plan1. 

Жобадан зардап шеккен адамдар өз шағымдарын DFZ сайтында онлайн түрде де жолдай 
алады: http://mmz.nbo-rogun.tj/en/appeal-from-citizens. 

GRS-ке шағым жолдау тәртібі туралы ақпарат алу үшін мына сайтқа кіруге 
болады http://www.worldbank.org/GRS. 

Жауапкершілік Механизміне (Accountability Mechanism) шағым жолдау тәртібі туралы ақпарат 
алу үшін мына сайтқа кіріңіз https://accountability.worldbank.org. 

16. Дүниежүзілік банк жобаны жеткілікті деңгейде қадағалау үшін қандай 
шаралар қолданады? 

 
Дүниежүзілік банк Рогун СЭС жобасының тиімділігін арттыру үшін ірі су электр жобаларын 
іске асырудағы жаһандық тәжірибесін, жобалау сапасы, іске асыру тиімділігі, техникалық 
стандарттар, бөгет қауіпсіздігі, басқару, экологиялық және әлеуметтік стандарттар бойынша 
ең үздік тәжірибелерді қолданады.  

Жобаны күнделікті басқару, мердігерлердің өзара іс-әрекетін үйлестіру, техникалық сапаны 
бақылау және Дүниежүзілік банктің экологиялық-әлеуметтік негіздеме талаптарының 
орындалуын қадағалау үшін арнайы Банк қаржыландыратын білікті Жобаны Басқару 
Кеңесшісі (PMC) тартылатын болады. 

Жоба донорлары жылына кемінде екі рет бірлескен миссиялар өткізеді және жобаны мұқият 
бақылау мен тұрақты есеп беруді қамтамасыз ету үшін ЖБТ-мен (PMC) тығыз жұмыс істейді. 
Сондай-ақ, олар қадағалау тиімділігін арттыру үшін, мысалы, тәуелсіз техникалық кеңесші 
тарту сияқты тетіктерді қарастыруда. 

Сонымен қатар, қоныс аудару және өмір сүруді қалпына келтіру шараларын тексеру үшін 
тәуелсіз үшінші тарап бақылаушылары тартылады. Дүниежүзілік банк DFZ-мен бірлесіп, RAP 
2/LRP 2 бақылаушыларын (жергілікті және халықаралық ҮЕҰ-ны тарта отырып) ашық түрде 
жұмысқа қабылдау бойынша шаралар ұйымдастырады. 

Жалпы алғанда, Тәжікстанның энергетика саласындағы Дүниежүзілік банктің жан-жақты 
жұмысы (Нәтижеге бағытталған бағдарлама және әзірленіп жатқан Даму саясаты операциясы 
аясында) жобаны тұрақты макро-фискалдық және ашық басқару негізінде нығайтуға 
көмектеседі. Үкімет шығынды өтеуге мүмкіндік беретін тарифтер енгізу, техникалық және 
коммерциялық шығындарды, дебиторлық берешекті азайту, ірі клиенттерге (мысалы, ТАЛКО 
және су айдау станциялары) басымдық беру арқылы  2027 жылға қарай қаржылық 
тұрақтылыққа қол жеткізуді мақсат етіп отыр.   

17. Жобаны іске асыру барысында ҮЕҰ қалай тартылады? 

http://energyprojects.tj/index.php/en/rogun-hpp/eko-sots-instrument/1224-stakeholder-engagement-plan1
http://energyprojects.tj/index.php/en/rogun-hpp/eko-sots-instrument/1224-stakeholder-engagement-plan1
http://mmz.nbo-rogun.tj/en/appeal-from-citizens/
https://www.worldbank.org/en/projects-operations/products-and-services/grievance-redress-service
https://www.worldbank.org/en/programs/accountability

Жобаның енгізілуі туралы тоқсандық кездесулер: 2024 жылдың қараша айынан бастап 
Дүниежүзілік банк жергілікті және халықаралық ҮЕҰ-мен жобаны іске асыру барысы 
бойынша тоқсан сайын консультациялар өткізеді. Бұл консультациялар ҮЕҰ-ға жобаның іске 
асу барысы туралы ақпарат беруге және экологиялық әрі әлеуметтік мәселелерді егжей-
тегжейлі талқылауға мүмкіндік береді. Сондай-ақ, Дүниежүзілік банк қадағалау миссиялары 
кезінде жобаның іске асырылып жатқан орнына баруды, ЖЖШТ (жобадан жапа шеккен 
тұлғалар) және жергілікті ҮЕҰ-мен кездесуді ұйымдастырады.  

Қоныс аудару мен өмір сүру деңгейін қалпына келтіруді іске асыру және мониторинг 

жүргізу: Азаматтық қоғам ұйымдары (АҚҰ), әсіресе әйелдер топтары, қоныс аудару және өмір 
сүру деңгейін қалпына келтіру шараларын іске асыру мен мониторинг жүргізуде маңызды рөл 
атқарады. Олар шағын бизнесті дамыту мен бала күтімі сияқты салаларға бағытталған өмір 
сүруді қалпына келтіру бағдарламаларын әзірлеуге өз үлесін қосып жатыр. Болашақ кездесулер  
қоныс аударған қауымдастықтардың экономикалық мүмкіндіктерге қолжетімділігін 
арттыруды, оның ішінде гендерлік тұрғыдан сезімтал тәсілдерді қолдануды басты назарға 
алады. Бұл жұмысты DFZ ұйымы Еңбек, көші-қон және халықты жұмыспен қамту министрлігі 
және басқа да министрліктердің қолдауымен жүргізеді.  

Сонымен қатар, тәуелсіз үшінші тарап бақылаушылары Қоныстандыру жоспары 2 мен 
Өмір сүру деңгейін қалпына келтіру жоспары 2 (RAP 2/LRP 2) және болашақтағы 
RAP/LRP шеңберінде қоныстандыру және өмір сүруді қалпына келтіру іс-шараларына 
аудит жүргізу үшін тартылады. RAP/LRP іске асырылуын бақылау үшін жергілікті және 
халықаралық ҮЕҰ-ларды (CSO) тарту мүмкіндігі қарастырылып отыр. Бұл жұмысты PMG 
басқарады, ал Дүниежүзілік банк RAP 2/LRP 2 бақылаушысын жалдау үдерісінің ашықтығын 
қамтамасыз ету үшін PMG-мен тығыз жұмыс істейді. 

18. Су бөгетінің қауіпсіздік тәуекелдері қалай басқарылуда? 
 
Жобалау және құрылыс жоспарлары құрылыс пен пайдалану кезеңдерін қамтып, халықаралық 
стандарттар мен озық тәжірибелерге сай әзірленген. Бұл жобалардың беріктігін DSPoE 
растады, әрі DSPoE мен PMC жобаны іске асыру барысында бөгеттің қауіпсіздік тәуекелдерін 
бақылауда маңызды рөл атқарады. 

Мұндай ауқымды жоба үшін қауіпсіздік басты назарда тұратыны айқын. Толыққанды 
геологиялық зерттеулер мен сейсмикалық қауіпті бағалау нәтижесінде бөгет пен оған қатысты 
нысандардың жобасына тиісті қорғаныс шаралары енгізілді. Бұл бағалаулар беделді 
халықаралық консалтингтік компаниялар тарапынан жүргізіліп, Су бөгеті қауіпсіздігі 
жөніндегі тәуелсіз сарапшылар панелі (DSPoE) тарапынан тәуелсіз түрде қайта қаралды. 
Жобаны іске асыру барысында қосымша зерттеулер мен бақылау жұмыстары жүргізіліп, 
олардың нәтижелері мен ұсынымдары жобалау ісіне енгізілетін болады. 

Қазіргі уақытта бөгет пен су қоймасы аумағында құрылыс, толтыру және пайдалану 
кезеңдерінде мониторинг жүргізу үшін 11 сейсмикалық станция жұмыс істеп тұр. Егер 
қосымша зерттеулер нәтижесінде қосымша бақылау жүйелерін орнату қажет деп танылса, олар 
Су бөгеті қауіпсіздігі жөніндегі тәуелсіз сарапшылар панелінің (DSPoE) ұсынымдары 
бойынша орнатылады. 

Жоба аясында су бөгетінің төменгі жағындағы оң жақ жағалаудағы геологиялық тұрғыдан 
қауіпті аймаққа қатысты мәселелер де қарастырылды. Қауіп-қатерлерді бағалау үшін егжей-

тегжейлі геотехникалық зерттеулер, тексерулер мен мониторинг жүргізілді, ал олар бойынша 
әзірленген алдын алу шаралары Су бөгеті қауіпсіздігі жөніндегі тәуелсіз сарапшылар панелі 
(DSPoE) тарапынан мақұлданды. Жобаны іске асыру барысында мониторинг жүргізу 
жалғасады және бұл Жабдықтау жоспарына енгізілген, мұнда көшкін қаупі де ескерілген. 

Құрылыс кезеңіне арналған Төтенше жағдайларға дайындық жоспары (EPP) әзірленген және 
су қоймасындағы су деңгейі көтерілген сайын жаңартылып отырады. Вахш каскады бойынша 
толық EPP жоспарын 2025 жылдың маусым айына дейін аяқтау жоспарланған, оған төменгі 
ағыс бойындағы елдер де қатысады. Сондай-ақ су тасқынын болжау жүйесі орнатылып, 
құрылыс кезеңінде мониторинг пен ерте ескерту қызметтерін атқарып тұр. Бұл жүйе жоба 
аясында әрі қарай жетілдіріледі. 

